სახელმწიფო სამეცნიერო საგრანტო კონკურსის - დოქტორანტურის საგანმანათლებლო პროგრამების თანახელმძღვანელობის
პირობები
მუხლი 1. ზოგადი დებულებანი
1. სახელმწიფო სამეცნიერო საგრანტო კონკურსის (შემდგომში – კონკურსი) მიზანია: 
       ა) საქართველოს უმაღლესი საგანმანათლებლო დაწესებულებების დოქტურანტურის აკრედიტებული საგანმანათლებლო პროგრამების სამეცნიერო-კვლევითი კომპონენტის განხორციელების ხელშეწყობა უცხოეთში მოღვაწე წარმატებულ თანამემამულე მეცნიერთა ჩართულობის გზით;
       ბ) უცხოეთში მოღვაწე წარმატებულ თანამემამულე მეცნიერებსა და საქართველოში მომუშავე მკვლევართა ჯგუფებს შორის სამეცნიერო კონტაქტების ხელშეწყობა;
გ) საერთაშორისო კვლევით პროექტებში ახალგაზრდა მკვლევართა ინტეგრაციის ხელშეწყობა.
მუხლი 2. საგრანტო კონკურსის ადმინისტრირება
1. საგრანტო კონკურსს ადმინისტრირებას უწევს სსიპ - შოთა რუსთაველის ეროვნული სამეცნიერო ფონდი (შემდგომში - ფონდი).

2. ფონდი უზრუნველყოფს:

ა) საგრანტო კონკურსის გამოცხადებას;
ბ) კონკურსის ჩატარების წესისა და საკონკურსო დოკუმენტაციის მიღების ვადების დადგენასა და საჯაროდ გამოცხადებას, აგრეთვე, საკონკურსო დოკუმენტაციისა და პროექტის შესრულების შუალედური და საბოლოო ანგარიშის ფორმების დამტკიცებას;
გ) ექსპერტთა მიერ პროექტების შეფასებისათვის აუცილებელი პროცედურების ადმინისტრირებას;
დ)  ექსპერტთა მიერ დასაფინანსებლად შერჩეულ პრეტენდენტთა გამოვლენასა და სამეცნიერო საბჭოს მიერ დამტკიცებას;
ე) გამარჯვებული პროექტების დაფინანსებასა და მათი შესრულების მონიტორინგს დადგენილი წესის შესაბამისად.
მუხლი 3. სუბიექტები
1. კონკურსში მონაწილეობისათვის ფონდში განაცხადის შეტანის უფლება აქვს: 
საქართველოს მოქალაქეს, რომელიც სწავლობს საქართველოს უმაღლესი საგანმანათლებლო დაწესებულების დოქტორანტურის აკრედიტებულ საგანმანათლებლო პროგრამაზე (შემდგომში - დოქტორანტი) და რომელსაც დოქტორანტურის აკრედიტებული საგანმანათლებლო პროგრამით (შემდგომში - პროგრამა) გათვალისწინებულ სამეცნიერო-კვლევით კომპონენტში ტრანსფერისა და დაგროვების ევროპული საკრედიტო სისტემით დაგროვებული აქვს არა უმეტეს 30 კრედიტისა.
2. წარდგენილი საგრანტო პროექტი უნდა ითვალის​წი​ნებ​დეს დოქტორანტის პროგრამის თანახელმძღვანელის (შემდგომში – პროგრამის თანახელმძღვანელი) პოზიციას. პროგრამის თანა​ხელმძღვანელი შეიძლება იყოს უცხოეთში მოღვაწე თანამემა​მუ​ლე (საქართველოს მოქალაქე ან საქართველოდან ემიგრირებული პირი ან მისი შთამომავალი), რომელიც ფლობს დოქტორის ან მასთან გათანაბრებულ აკადემიურ/სამეცნიერო ხარისხს და აქვს სრული პროფესორის ან ასოცირებული პროფესორის (ან ეკვივა​ლენტური) თანამდებობა უცხოეთის უმაღლეს საგანმანათ​ლებლო დაწესებულებაში (უნივერსიტეტში და ა.შ.) ან უცხო​ეთის სა​მეც​ნიერო-კვლევით ორგანიზაციაში/კლინიკაში არის ლა​ბო​რატორი​ის/ჯგუფის/სტრუქტურული ერთეულის ხელმძღვანელი ან უკავია სხვა არჩევითი სამეცნიერო თანამდებობა.

მუხლი 4. ფონდიდან მოთხოვნილი დაფინანსება
1. პროექტის ხანგრძლივობა უნდა იყოს არანაკლებ 2 წელი. პროექტი არ შეიძლება გაგრძელდეს დოქტორანტის მიერ დოქტორანტურის აკრედიტებული საგანმანათლებლო პროგრამით სწავლის დასრულების შემდეგ.              
2. ფონდიდან მოთხოვნილი წლიური საგრანტო  დაფინანსება   არ უნდა აღემატებოდეს 15 000 ლარს. არასრული წლის დაფინანსება განხორციელდება მაქსიმალური წლიური თანხის პროპორციულად.
3. ფონდიდან მოთხოვნილი დაფინანსება შესაძლოა ითვალისწინებდეს შემდეგ ხარჯვით კატეგორიებს:
ა) პროგრამის თანახელმძღვანელის საქართველოში ვიზიტის ხარჯები - საქართველოში ჩამოსვლისა და საქართველოდან გამგზავრების ხარჯები. წლის განმავლობაში დასაშვებია მაქსიმუმ ორი ვიზიტი;
ბ) დოქტორანტის ვიზიტი უცხოეთის იმ უმაღლეს საგანმანათლებლო დაწესებულებაში/სამეცნიერო კვლევით ორგანიზაციაში, რომელშიც მუშაობს პროგრამის თანახელმძღვანელი. წლის განმავლობაში დასაშვებია მაქსიმუმ ორი ვიზიტი;
გ)    დოქტორანტის სამეცნიერო კონფერენციებში/სამუშაო შეხვედრებში მონაწილეობა (ანაზღაურდება წელიწადში ერთ კონფერენციაზე/სამუშაო შეხვედრაზე გამგზავრება).

4.  ამ მუხლის მე-3 პუნქტის ,,ა” ქვეპუნქტით გათვალისწინებული ხარჯები არ მოიცავს პროგრამის თანახელმძღვანელის საქართველოში ცხოვრების ხარჯებს.

5. ამ მუხლის მე-3 პუნქტის ,,ბ” და  ,,გ” ქვეპუნქტით გათვალისწინებული ვიზიტების დაფინანსება მოიცავს საერთაშორისო და საქალაქთაშორისო მგზავრობის, სამოგზაურო დაზღვევის, ვიზის ხარჯების, საცხოვრებელი ფართობის დაქირავებისა და ვიზიტის პერიოდში სადღეღამისო ხარჯების ანაზღაურებას.

6. პროექტის დაფინანსება ხორციელდება ერთწლიანი პერიოდებით. ყოველი პერიოდის ბოლოს დოქტორანტის მიერ ფონდს წარედგინება პროექტის შესრულების ანგარიში, რომელიც შედგება პროგრამული და ფინანსური ნაწილებისაგან. ყოველი მომდევნო პერიოდის დაფინანსება განხორციელდება ფონდის მიერ წინა პერიოდის ანგარიშის განხილვის აქტის საფუძველზე.

7. პროექტის ფინანსური ანგარისწორების საკითხები რეგულირდება ფონდსა და დოქტორანტს შორის გაფორმებული საგრანტო ხელშეკრულებით.
მუხლი 5. კონკურსის ეტაპები
კონკურსის ძირითადი ეტაპებია:

ა) კონკურსის გამოცხადება;

ბ) შემოსული პროექტების კონკურსის პირობებთან და მოთხოვნებთან შესაბამისობის დადგენა - წინასწარი ტექნიკური ექსპერტიზა;
გ) პროექტების შეფასება დამოუკიდებელ ექსპერტთა მიერ;
       დ) შეფასების მეორე საფეხურზე გასული კონკურსანტების მიერ პროექტების მოკლე პრეზენტაციით (პროექტის დაცვით) წარდგე​ნა ფონდის სამეცნიერო საბჭოს წინაშე;
ე) დასაფინანსებლად შერჩეული პროექტების გამოვლენა და დამტკიცება ფონდის სამეცნიერო საბჭოს მიერ;

ვ) კონკურსში გამარჯვებულებთან ხელშეკრულებების გაფორმება. 
მუხლი 6. საკონკურსო დოკუმენტაციის წარდგენა
1. კონკურსში მონაწილეობისათვის პროექტს ფონდის ელექტრონულ ბაზაში არეგისტრირებს დოქტორანტი. პროექტის რეგისტრაცია ხდება ფონდის ვებგვერდიდან: www.rustaveli.org.ge . იქვეა განთავსებული რეგისტრაციის ინსტრუქცია.
2. პროექტის ელექტრონული რეგისტრაციის ბოლო საფეხურია პროექტის საბოლოო წარდგენა (იხ. რეგისტრაციის ინსტრუქცია). პროექტის საბოლოო წარდგენის შემდეგ პროექტის ატვირთული ვარიანტის რედაქტირება შეუძლებელი იქნება. 
3. პროექტის საბოლოო წარდგენის შემდეგ ელექტრონული ბაზა დააგენერირებს „დოქტორანტის, დოქტორანტის სამეცნიერო ხელმძღვანელის, თანახელმძღვანელის და უმაღლესი საგანმანათლებლო დაწესებულების ერთობლივ განცხადებას კონკურსში მონაწილეობის შესახებ“.
4. კონკურსში მონაწილეობისთვის ფონდში წარმოდგენილი უნდა იქნას:
ა) ამ მუხლის მე-3 პუნქტით გათვალისწინებული განცხადება კონკურსში მონაწილეობის შესახებ(ხელმოწერილი და ბეჭდით დადასტურებული წარდგენილ უნდა იქნას ფონდის კანცელარიაში);
ბ) საპროექტო წინადადება, რომელიც უნდა შეიცავდეს პროექტის დასაბუთებას, დაგეგმილი კვლევის აღწერას, დაგეგ​მილი კვლევის ზოგად გეგმა-გრაფიკს და მოსალოდნელი შედეგე​ბის აღწერას (ივსება ონლაინ რეჟიმში ფონდის ვებგვერდზე);
გ)
საგრანტო პროექტის რეზიუმე ქართულ და ინგლისურ ენებზე; (ივსება ონლაინ რეჟიმში ფონდის ვებგვერდზე)
დ)
საგრანტო პროექტის ბიუჯეტი (ივსება ონლაინ რეჟიმში ფონდის ვებგვერდზე);
ე)
დოქტორანტის პროფესიული ავტობიოგრაფია (CV) (ივსება ონლაინ რეჟიმში ფონდის ვებგვერდზე);
ვ)
დოქტორანტის პირადობის მოწმობის ასლი (უნდა აიტვირთოს დასკანერებული სახით ფონდის ვებგვერდზე);
ზ)
პროგრამის თანახელმძღვანელის პროფესიული ავტო​ბიოგ​რაფია (CV). (ივსება ონლაინ რეჟიმში ფონდის ვებგვერდზე);
თ) დოქტორანტის პროგრამის ხელმძღვანელის მხრიდან სა​გ​რანტო პროექტის მხარდაჭერის წერილი. იმ შემთხვევაში, თუ დოქტორანტის პროგრამის ხელმძღვანელი და დოქტორანტის სა​მეცნიერო ხელმძღვანელი სხვადასხვა პიროვნებაა, საგრანტო პრო​ექტის მხარდაჭერის წერილზე აუცილებელია ორივე მათგა​ნის ხელმოწერა ა.შ.(უნდა აიტვირთოს დასკანერებული სახით ფონდის ვებგვერდზე);
ი) უმაღლესი საგანმანათლებლო დაწესებულებიდან დოქტორანტის აკადემიური სტატუსის (მო​ს​წრების) შესახებ (კრედიტების რაოდენობის მითითებით ა.შ.) ცნობა (უნდა აიტვირთოს დასკანერებული სახით ფონდის ვებგვერდზე);

კ) ოფიციალური თანხმობა უცხოეთის იმ უმაღლესი საგან​მანათლებლო დაწესებულებიდან/სამეცნიერო-კვლევითი ორგანი​ზა​​ციი​დან, რომელშიც მუშაობს პროგრამის თანახელმძღვანელი და რომელშიც იგეგმება დოქტორანტის ვიზიტები. თანხმობის წე​რი​ლით დადასტურებულ უნდა იქნეს უმაღლესი საგანმანათ​ლებ​ლო დაწესებულების/სამეცნიერო-კვლევითი ორგანიზაციის მზად​ყოფნა, დოქტორანტისათვის ხელმისაწვდომი გახადოს საკუ​თა​რი კვლევითი ინფრასტრუქტურა (ბიბლიოთეკა, ლაბორატორიული, კომპიუტერული ბაზა და ა.შ.) (უნდა აიტვირთოს დასკანერებული სახით ფონდის ვებგვერდზე).
5. პროექტების ელექტრონული რეგისტრაცია შესაძლებელი იქნება 2011 წლის 20 ივნისიდან 25 აგვისტოს 24 სთ-მდე. ელექტრონულად დარეგისტრირებული პროექტებისათვის ამ მუხლის მე-3 პუნქტით გათვალისწინებული დოკუმენტი ფონდში წარმოდგენილი უნდა იყოს არაუგვიანეს 30 აგვისტოს 18 საათისა.
6. ვადის დარღვევის ან/და არასრული დოკუმენტაციის წარმოდგენის შემთხვევაში პროექტი  მოიხსნება კონკურსიდან.

7. ფონდი უფლებამოსილია კონკურსის ნებისმიერ ეტაპზე კონკურსიდან მოხსნას პროექტები, რომლებიც არ შეესაბამება კონკურსის მიზნებისათვის დადგენილ  მოთხოვნებს ან შეიცავს ყალბ ინფორმაციას. 
8. ფონდი არ ანაზღაურებს პროექტის მომზადებისა და წარდგენისათვის გაწეულ ხარჯებს.

9. კონკურსში გამარჯვების შემთხვევაში, სავალდებულოა ამ მუხლის მე-4 პუნქტის „თ“, „ი“ და „კ“ ქვეპუნქტებით გათვალისწინებული დოკუმენტების ორიგინალების ფონდში წარდგენა.
მუხლი 7. პროექტების შეფასება
1. საკონკურსოდ წარდგენილ საგრანტო პროექტებს ფონდ​ში უტარდება წინასწარი ტექნიკური ექსპერტიზა, რომლის დრო​საც მოწმდება საგრანტო პროექტის შესაბამისობა  ფონდის მიერ დადგენილ მოთხოვნებთან. საგრანტო პროექტები, რომლებიც არ შეესაბამება კონკურსის მიზნებისათვის დადგენილ  მოთხოვნებს, მოიხსნება კონკურსიდან. 

2. წინასწარი ტექნიკური ექსპერტიზის შემდეგ საგრანტო პრო​ექტები გაივლის შეფასების ორსაფეხურიან პროცედურას:

ა) შეფასების პირველ საფეხურზე საგრანტო პროექტის აქ​ტუალობასა და სამეცნიერო დონეს, დასახული მიზნების მიღ​წე​ვადობასა და მოსალოდნელი შედეგების ღირე​ბულებას „დოქტორანტურის საგანმანათლებლო პროგრამების თანახელმძღვანელობისათვის სახელმწიფო გრანტების შესახებ“ საქართველოს მთავრობის 2011 წლის 16 თებერვლის N87 დადგენილებით დამტკიცებული დებულებით დადგენილი კრიტერიუმების მიხედვით აფასებს ორი დამოუკიდებელი ექსპერტი. თითოეული ექსპერტი საგრანტო პროექტს აფასებს მაქსიმუმ 50 ქულით. საგრანტო პროექტის შეფასება გამოიანგარიშება საშუალო არითმეტიკულის მიხედვით. საგრანტო პროექტი, რომელიც მიიღებს 46 ქულას ან მეტს, გა​დადის შეფასების მეორე საფეხურზე;

ბ) შეფასების მეორე საფეხურზე გასული კონკურსანტები პროექტების მოკლე პრეზენტაციით (პროექტის დაცვით) წარდგე​ბიან ფონდის სამეცნიერო საბჭოს წინაშე. 

4. ფონდის სამეცნიერო საბჭო გამოავლენს და ამტკიცებს გამარჯვებულ საგრანტო პროექტებს. 

5. გამარჯვებულთა რაოდენობა განისაზღვრება საკონკურ​სოდ გამოყოფილი თანხის შესაბამისად.

მუხლი 8. ინტერესთა კონფლიქტი
1. დაუშვებელია ექსპერტი და სამეცნიერო საბჭოს წევრი იყოს პირი, რომელიც არის ამავე კონკურსის მონაწილე. 
2. არ შეიძლება პროექტების დამტკიცების პროცესში მონაწილეობდეს სამეცნიერო საბჭოს ის წევრი ან იყოს ექსპერტი ის პირი:
ა) რომელსაც აქვს საერთო პუბლიკაცია პროექტის მონაწილეებთან ან მონაწილეობდა მათთან ერთსა და იმავე სამეცნიერო–კვლევით პროექტში ან მუშაობს ერთსა და იმავე სტრუქტურულ ერთეულში (ფაკულტეტი, ინსტიტუტი, დეპარტამენტი);
ბ) რომელმაც შესაძლოა მიიღოს პროფესიული, ფინანსური ან პირადი სარგებელი პროექტის გამარჯვების ან დამარცხების შემთხვევაში;
გ) რომელსაც აქვს პროექტის თემატიკის ან კვლევის მეთოდიკის შესახებ პროექტის
 ავტორებისაგან  ფუნდამენტურად განსხვავებული პოზიცია;
დ) რომელიც თვითონ არის დაინტერესებული მხარე პროექტში; პროექტში მონაწილე დაინტერესებული მხარის ნათესავია; პროექტში მონაწილე დაინტერესებული მხარის წარმომადგენელია; იყო ექსპერტი მოცემულ საკითხთან დაკავშირებით; შრომით ურთიერთობაშია პროექტში მონაწილე დაინტერესებულ მხარესთან.
3. ამ დებულების მიზნებისათვის ნათესავად ჩაითვლება:

ა) პირდაპირი ხაზის ნათესავი;
ბ) მეუღლე, მეუღლის და-ძმა და პირდაპირი ხაზის ნათესავი;
გ) აღმავალი ხაზის პირდაპირი ნათესავის და-ძმა;
დ) და-ძმა, მათი მეუღლეები და შვილები.

4. სამეცნიერო საბჭოს წევრი და ექსპერტი ვალდებულია სამეცნიერო საბჭოს/ფონდის გენერალურ დირექტორს ოფიციალურად აცნობოს ამ მუხლში აღნიშნული გარემოებისა და თვითაცილების შესახებ.
5. იმ შემთხვევაში, თუ ინფორმაცია ექსპერტის ინტერესთა კონფლიქტის შესახებ ფონდისთვის ცნობილი გახდება დასაფინანსებლად შერჩეული პროექტების სამეცნიერო საბჭოს მიერ დამტკიცებამდე, ფონდი უფლებამოსილია იმსჯელოს ექსპერტის წევრის მიერ გაკეთებული შეფასების გაუქმებასთან დაკავშირებით.

     მუხლი 9. საგრანტო ხელშეკრულება

დასაფინანსებლად შერჩეული პროექტების სამეცნიერო საბჭოს მიერ დამტკიცების შემდეგ ფონდი უზრუნველყოფს საგრანტო ხელშეკრულებების გაფორმებას კონკურსში გამარჯვებულებთან.
მუხლი 10. საგრანტო პროექტის შესრულების მონიტორინგი
1. გრანტის მიმღებმა ყოველი ერთწლიანი პერიოდის შემდეგ ფონდში უნდა წარმოადგინოს ფონდის მიერ დადგენილი ფორმის შუალედური ანგარიში, რომელიც შედგება ფინანსური და პროგრამული ნაწილისაგან.

2.   უცხოეთის უმაღლეს საგანმანათლებლო დაწესებულება​ში/სამეცნიერო-კვლევით ორგანიზაციაში დოქტორანტის ვიზიტის შესახებ ინფორმაციას, რომელიც თან ერთვის საგრანტო პრო​ექტის შესრულების ანგარიშს, ფონდის მიერ დადგენილი ფორ​მების მიხედვით ადგენს პროგრამის თანახელმძღვანელი. 

3. პროგრამის თანახელმძღვანელის საქართველოში ვიზიტი​სას პროექტის ფარგლებში შესრულებული სამუშაოს შესახებ ინფორმაციას, რომელიც თან ერთვის საგრანტო პროექტის შეს​რულების შესაბამისი პერიოდის ანგარიშს, ფონდის მიერ დად​გენილი ფორმების მიხედვით ადგენს პროგრამის ხელმძღვანელი ან დოქტორანტის სამეცნიერო ხელმძღვანელი. 

4.  პროგრამის ყოველი სემესტრის დასრულების შემდეგ დოქ​ტორანტმა დადგენილ ვადებში ფონდში უნდა წარადგინოს ცნობა აკადემიური სტატუსის შესახებ (კრედიტების რაოდენობის მითითებით). 
5.  დოქტორანტის სტატუსის შეჩერება/შეწყვეტა იწვევს სა​გრანტო პროექტის საგრანტო დაფინანსების შეჩერებას/შეწყვეტას. დოქტო​რანტი ვალდებულია დოქტორანტის სტატუსის შეჩერე​ბის/შე​წყვეტის შესახებ ინფორმაცია დაუყოვნებლივ მიაწოდოს ფონდს, რომელიც ინფორმაციის მიწოდებიდან გონივრულ ვადაში იღებს გადაწყვეტილებას საგრანტო პროექტის საგრანტო დაფინანსების შეჩერების/შეწყვეტის თაობაზე. ფონდი უფლებამოსილია, დოქტორანტის სტატუსის აღდგენის შემთხვევაში, დოქტორანტის მოთხოვნით გა​ნი​ხილოს საკითხი შეჩერებული საგრანტო დაფინანსების გაგრძელების შე​სახებ.

6. პროექტის შესრულების ანგარიშების ფონდში წარუდ​გენლობის ან ხარვეზებით წარდგენის შემთხვევაში, ფონდი უფ​ლებამოსილია, იმოქმედოს საქართველოს კანონმდებლობისა და დოქტორანტთან გაფორმებული საგრანტო ხელშეკრულების შე​სა​ბამისად.
7.  ფონდი უფლებამოსილია კონკურსის ნებისმიერ ეტაპზე კონკურსიდან მოხსნას პროექტები, რომლებიც არ შეესაბამება კონკურსის მიზნებისათვის დადგენილ  მოთხოვნებს ან შეიცავს ყალბ ინფორმაციას.
